
Formáli 

Starfsáætlun er mikilvægt verkfæri í starfi leikskólans. Hún tryggir að starfsmenn vinni í 

sömu átt og að starf skólans sé í samræmi við lög, Aðalnámskrá leikskóla og stefnu 

sveitafélagsins. Starfsáætlunin byggir á mati á liðnu skólaári og gefur leikskólanum 

tækifæri til að læra af reynslunni og þróast áfram. Hún kynnir starfið á gagnsæjan hátt fyrir 

foreldrum og öðrum hagsmunaaðilum og styrkir þannig traust og samvinnu milli heimilis og 

skóla. Með skýrum áherslum og markmiðum fyrir skólaárið er auðveldara að forgangsraða, 

nýta tíma og mannafla á skilvirkan hátt.  

Leikskólaárin eru mikilvægur tími í þroska barns og uppeldi á þessum árum er 

sameiginlegt verkefni heimilis og skóla. Í Tjarnarskógi er lögð áhersla á að skapa 

uppeldisvænt umhverfi sem tekur mið af aldri, þroska og þörfum hvers barns. Ár hvert setur 

leikskólinn sér ákveðna áhersluþætti og markmið sem unnið er sérstaklega með yfir 

skólaárið. 

Greinargerð leikskólastjóra 

Á liðnu skólaári var nokkuð um áskoranir í starfi. Veikindi meðal starfsmanna reyndu á 

skipulag og mannafla og í nokkur skipti þurfti að skerða skólastarf þegar ekki tókst að 

manna skólann miðað við lögbundinn lágmarksfjölda starfsmanna. Ávallt er leitað lausna 

áður en til þess kemur og lögð er áhersla á að raska skólastarfinu sem minnst. Í tengslum 

við samskipti og starfsanda fór leikskólinn í vinnustaðagreiningu. Leitað var til 

ráðgjafastofunnar Líf og sál, sem sá um greiningu og veitti ráðgjöf. Út frá niðurstöðum var 

unninn umbótaráætlun þar sem settar voru fram leiðir til úrbóta og fékk starfsfólk fræðslu 

um heilbrigð samskipti á vinnustað. Sú vinna hefur styrkt samskipti og samheldni í 

starfsmannahópnum og mun halda áfram næsta skólaár. 

 Leikskólar í Múlaþingi tók þátt í þróunarverkefni ,,Með leikinn að leiðarljósi” sem 

Tjarnarskógur var hluti af. Verkefnið var samstarfsverkefni sjö leikskóla á Austurlandi og 

Miðstöðvar skólaþróunar við Háskólann á Akureyri. Verkefnið lagði áherslu á faglega 

teymisvinnu, jákvæða vinnustaðamenningu og nám í gegnum leik. Þátttaka í verkefninu 

hefur styrkt faglegar umræður og sú þekking og reynsla mun nýtast áfram. Verkefnið heldur 

áfram skólaárið 2026-2027 með aðeins breyttu sniði. 

Í vor fóru tveir kennarar úr Tjarnarskógi í ERASMUS ferð til Valencia ásamt fleiri 

fulltrúum frá leik- og grunnskólum í Múlaþingi. Markmið ferðarinnar var tvíþætt, annars 

vegar að styrkja samstarf milli kennara elstu leikskólabarna og yngsta stigs grunnskóla í 

hverjum byggðarkjarna og hins vegar að kynna sér menntakerfið á Spáni. Ferðin reyndist 

bæði lærdómsrík og skemmtileg. 

Innleiðing á matskerfinu Bravo Lesson, sem metur gæði náms, hófst í Múlaþingi 

skólaárið 2025-2026. Innleiðing er í gangi og markmiðið er að matskerfið verði komið í 

notkun frá og með skólaárinu 2026-2027. Síðustu ár hefur áhersla verið lögð á að gera 

Uppbyggingarstefnuna (Uppeldi til ábyrgðar, UTÁ) sýnilegri í starfi skólans. Meðal annars 

með því að hafa sáttmála deilda sýnilega á veggjum ásamt stuttum inngripum til að halda 

stefnunni lifandi í daglegu starfi. Undanfarin þrjú skólaár hefur öllum elstu nemendum 

Tjarnarskógar verið boðið upp á ART kennslu og er stefnt að því að halda því starfi áfram. 

Leikskólinn er að vinna að umsókn til að verða ART vottaður skóli en skólinn uppfyllir nú 

þegar þær kröfur. 

 

Sigríður Herdís Pálsdóttir, skólastjóri í Tjarnarskógi 

  



 
 

 

 
 

 7  
 

Leiðarljós skólans 

Skólastarfið, stefnur og straumar leikskólans 
Starfsfólk Tjarnarskógar myndar samhæfðan og faglegan hóp þar sem samvinna er í 

fyrirrúmi. Einkunnarorð skólans eru virðing, gleði, samvinna og fagmennska sem 

endurspegla grunngildi starfsins. Unnið er út Aðalnámskrá leikskóla þar sem leikurinn er 

helsta námsleið barnanna. Í gegnum leik fá börnin tækifæri til að þróa sköpunarþörf sína, 

æfa samskipti, tjá hugmyndir sínar og prófa þær.  

Undanfarin ár hefur Tjarnarskógur unnið með hliðsjón af fjölgreindarkenningu 

Howards Gardner. Fyrir fimm árum bættist Uppbyggingarstefnan við en þessar tvær 

nálganir eiga vel saman og auðvelt er að flétta þær inn í daglegt starf með börnum. Báðar 

leggja þær áherslu á heildrænan þroska og styðja við styrkleika hvers og eins. 

Almennt um skólann 
Tjarnarskógur er níu deilda leikskóli á Egilsstöðum. Starfsstöðvar eru tvær, Skógarland og 

Tjarnarland. Leikskólinn er opinn frá 7:45 til 16:15. 

Mannauður 
Lögð er áhersla á að starfsfólk sem vinnur saman á deild styðji hvert annað í starfi. 
Starfsmenn geta jafnframt leitað til stjórnendateymisins eftir þörfum. 

Áherslur í samstarfi 

Þegar nýr starfsmaður hefur störf kemur hann í viðtal hjá stjórnendum þar sem hlutverk 

starfsmanns, stefna skólans og áherslur í starfi eru kynnt. Deildarstjórum er svo falið að 

kynna fyrir starfsmanni störf og starfshætti deildar. Nýju starfsfólki er bent á 

starfsmannahandbókina þar sem helstu upplýsingar koma fram og á fræðslugátt 

Múlaþings þar sem sérstök fræðsla fyrir nýtt starfsfólk er aðgengileg. Stjórnendur fylgja 

ákveðnum leiðarvísi um hvernig móttökuferlinu er háttað þegar nýtt starfsfólk tekur til 

starfa í Tjarnarskógi.  

Skipulögð starfsmannaviðtöl fara fram á vorönn. Á síðasta skólaári var fyrirkomulagi 

viðtalanna breytt þannig að deildarstjórar tóku viðtöl við starfsmenn á sinni deild í stað 

stjórnenda. Þessi breyting var gerð þar sem deildarstjórar þekkja betur til færni og starfs 

þeirra sem starfa með þeim. Aðstoðarskólastjóri tók viðtöl við deildarstjóra á Skógarlandi 

en skólastjóri tók viðtölin við deildarstjóra á Tjarnarlandi. Í viðtölum eru ræddar væntingar 

og markmið starfsmanna, líðan þeirra í starfi og  tækifæri til breytinga. Að auki er stefnt að 

því að koma á stuttum samtölum á haustönn. 

Starfsfólk 
Í Tjarnarskógi er góður kjarni starfsmanna sem hefur starfað lengi við skólann, bæði 

kennarar og leiðbeinendur. Einhver endurnýjun á sér þó alltaf stað í starfsmannahópnum 

þar sem starfsmenn hverfa til annara starfa, fara í veikindaleyfi, barnsburðarleyfi og 

námsleyfi. Haustið 2026 verða níu starfsmenn í fæðingarorlofi.  

 Stöðugildi við leikskólann eru 53,5 að meðtöldu 50% stöðugildi húsvarðar. Í þeim 

stöðum eru rúmlega 60 starfsmenn með mismunandi starfshlutfall. Starfsmenn með 

háskólamenntun eru 27 talsins, þar af 19 með kennaramenntun. Auk þess starfa í 

skólanum félagsliðar, leikskólaliðar og starfsfólk með diplómu í leikskólafræðum. Skólinn 

er jafnframt ríkur af reynslumiklum leiðbeinendum. Síðasta vetur voru ellefu starfsmenn í 

kennaranámi. 

Fundir 
Í stórum skóla er samstarf, samráð og miðlun upplýsinga mikilvægur þáttur. Reynt er að 

tryggja sem best upplýsingaflæði með skipulögðum fundum.  

• Deildarstjóra- og deildarfundir eru á tveggja vikna fresti 

• Sérkennslufundir eru einu sinni í mánuði 

• Samráðsfundir stjórnenda eru tvisvar í mánuði 

• Uppbyggingateymi hittist einu sinni í mánuði 

• Lausnateymi hittist einu sinni í mánuði 

• Nemendaverndarráðs fundir er á sex vikna fresti 

• Aðrar nefndir og ráð funda eftir þörfum    

Skipulagsdagar og starfsmannafundir  
Á skólaárinu 2026 – 2027 eru sex skipulagsdagar þar sem leikskólinn er lokaður allan 

daginn. Starfsmannafundir eru tíu á skólaárinu 2026-2027 og hefjast allir klukkan 14:00 að 

undanskildum 4. ágúst og 10.maí en þeir fundir eru frá 8:00-10:00.  

Skipulagsdagar Starfsmannafundir 
20. ágúst 4. ágúst 
25. september 9. september 
9. nóvember 12. október 
4. janúar 10. desember 
5. maí 23. desember 
7. maí    18. febrúar 
 8. apríl 
 10. maí 
 7. júní  
 25. júní  

Endurmenntun/símenntun 
Endurmenntun starfsfólks fer meðal annars fram á skipulagsdögum skólans. Að auki getur 

starfsfólk sótt námskeið að eigin vali út frá áhugasviði. Námskeið eru einnig skipulögð af 

leikskólanum og Farsældarþjónustu Múlaþings. Í fræðslugátt Múlaþings eru aðgengileg 

fjölmörg námskeið sem starfsmönnum er bent á að nýta sér. Kennarar sækja reglulega 

ráðstefnur og fræðslu tengda leikskólastarfi. 

Áætlanir 
• Öryggi og heilbrigði 
• Eineltisáætlun 
• Áfallaáætlun 
• Móttaka nýrra starfsmanna 

Hagnýtar upplýsingar 

Barnahópurinn  
Á skólaárinu 2026-2027 munu 155 nemendur á aldrinum eins til sex ára stunda nám í 

leikskólanum. Á haustönn hefja 26 börn nám í Tjarnarskógi og fleiri bætast við í janúar. Allar 

deildir á Tjarnarlandi eru fullsetnar. Í yngri álmu Skógarlands eru laus rými og þar er 

möguleiki er á að taka við fleiri nemendum í byrjun árs 2027. Vistunartími barna verður á 

bilinu fjórar til átta og hálf klukkustund á dag.  

Heildarfjöldi barna eftir fæðingarári og kyni  

Fæðingarár Heildarfjöldi  Stúlkur  Drengir  

2021 35 17 18 

2022 36 20 16 

2023 35 12 23 

2024 32 13 19 

2025 17 8 9 

Samtals 155 69 86 

 

Fjöldi og aldursdreifing barna eftir deildum 

Skógarland Lyng  16 börn fædd 2024 

Yngri álma Lauf  12 börn fædd 2025 

 Barr  15 börn fædd 2024 og 2025 

Skógarland Kjarr  18 börn fædd 2023 og 2024 

Eldri álma Rjóður 17 börn fædd 2023 

 Lundur  19 barn fædd 2022 og 2023 

 Hamrabær  23 börn fædd 2022 

Tjarnarland Tjarnarbær 17 börn fædd 2021 

  Skógarbær 18 börn fædd 2021 

Aðlögun og flutningur á milli deilda 

Aðlögun yngstu barna í Tjarnarskógi fer fram með þátttökuaðlögun sem er aðferð að 

sænskri fyrirmynd. Hugmyndin að baki aðferðinni er sú að börn og foreldrar kynnist 

leikskólanum saman og læri í sameiningu hvernig er að vera í leikskóla. Aðlögunin byggir á 

fullri þátttöku foreldranna í starfi leikskólans þá daga sem hún á sér stað.  

Þegar nemendur flytja á milli deilda eru skipulagðar heimsóknir til að kynna börnin 

fyrir nýjum rýmum og starfsfólki nýrrar deildar. Börnin mæta eftir sumarfrí á þá deild sem 

þau eiga að vera á næsta skólaár. Leitast er við að fyrstu dagana eftir sumarfrí mæti 

starfmaður af fyrri deildinni til að auðvelda umskiptin. 

Viðbótarkennsla 
Í Tjarnarskógi er lögð áhersla á fjölbreyttar leiðir til náms og þroska því barnahópurinn hefur 

ólíka getu og þarfir. Starfað er samkvæmt hugmyndum um snemmtæka íhlutun sem felur í 

sér að börn fái þá aðstoð sem þau þurfa sem fyrst á lífsleiðinni. Leitast er við að vinna með 

öll börn í barnahópnum og að hvert barn sé virkur þátttakandi í daglegu leikskólastarfi. 

Lögð er áhersla á að hvert barn fái tækifæri til að þroskast og læra miðað við getu. Þau börn 

sem þurfa aukinn stuðning fá hann inni á deild eða í vinnustundum utan deilda, ein eða í 

hóp með öðrum börnum. Sérkennslustjóri heldur utan um skipulag og endurmat á þessum 

þáttum og er tengiliður skólans við þá sérfræðinga sem koma að greiningu og ráðgjöf s.s. 

skóla- og frístundaþjónustu Múlaþings og Ráðgjafar- og greiningarstöð ríkisins.  

Samkvæmt lögum um farsæld barna starfa tengiliðir farsældar í leikskólanum. 

Hlutverk tengiliða er að stuðla að því að börn fái þá þjónustu sem þau þurfa á að halda, 

hvort sem það er beinn stuðningur eða leiðbeiningar um hvar viðeigandi aðstoð er fáanleg. 

Lögin tryggja að foreldar og börn fái rétta aðstoð, á réttum tíma og frá réttum aðilum. 

Foreldrar og börn geta sjálf leitað eftir aðstoð tengiliða.  



 
 

 

 
 

 12  
 

Húsnæði og lóð 
Almennt viðhald hefur verið í umsjón verkefnastjóra framkvæmdamála og sinnt af 

áhaldahúsi og utanaðkomandi verktökum. Húsvörður er í 50% starfi í Tjarnarskógi og hefur 

hann umsjón með öryggi á lóðum og sinnir viðhaldi á því sem fellur undir hans verksvið. 

Húsnæði Tjarnarlands er komið til ára sinna og þarfnast stöðugs viðhalds. Á 

seinasta skólaári voru m.a. nokkur rými máluð, loftræstikerfi var sett upp á tveimur 

deildum og skipt var um ljós þar sem þau voru orðin úrelt bæði inni og úti. Hurðapumpur 

voru settar upp þar sem vantaði með tilliti til eldvarna.  Á komandi skólaári er áætlað að 

mála Tjarnarland að utan, setja upp öryggisgirðingu á þak millibyggingar, skipta um tvær 

útihurðir og skipta út fleiri ljósum. Bæta þarf eldhúsaðstöðu á Skógarlandi og verður það 

m.a. gert með nýrri uppþvottavél. Fjarlægja á gám sem hefur verið notaður fyrir útileikföng  

á Skógarlandi og setja í staðin viðeigandi leikfangageymslu. Einnig á að klára að leggja nýtt 

timbur utan um sandkassann. 

Öryggismál 
Vinnu-, heilbrigðis- og brunaeftirlit fara reglulega yfir húsnæði leikskólans og koma með 

tillögur að úrbótum. Öryggisnefnd leikskólans fjallar um þau atriði sem berast frá 

fyrrnefndum eftirlitsaðilum. Húsvörður fer yfir skýrslur þeirra og bætir það sem er 

ábótavant auk þess að kalla til verktaka í samráði við stjórnendur og verkefnastjóra 

framkvæmdamála Múlaþings. Starfmenn Múlaþings fylla út atvikaskráningu á þau slys sem 

verða og þær útbætur sem þarf að gera. 

Skóladagatal 
Sjá fylgiskjöl. 

Foreldrasamstarf 

Áherslur á skólaárinu 
Líðan og velferð nemenda byggir meðal annars á góðu sambandi milli heimilis og skóla, 

sambandi sem einkennast þarf af gagnkvæmu trausti og virðingu. Í Tjarnarskógi er lögð 

áhersla á að byggja upp skólasamfélag sem hvílir á þessum grunni, enda þekkja foreldrar 

börnin sín best og mestur árangur næst þegar skóli og heimili vinna saman. 

Þátttaka foreldra 

Í júní er haldinn kynningarfundur fyrir foreldra þeirra barna sem hefja nám við leikskólann í 

haust. Í  júní og ágúst er foreldrum nýrra nemenda boðið í viðtal þar sem starfið er kynnt og 

foreldrar miðla upplýsingum um börnin sín. Haldnir eru kynningafundi fyrir foreldra eldri 

árganga barna í september/október þar sem vetrarstarfið er kynnt. Foreldrar fá auk þess 

nánari kynningu á vetrarstarfinu í foreldraviðtölum að hausti og vori.  

Á síðasta skólaári voru haldnir viðburðir þar sem foreldrar voru boðnir velkomnir í 

leikskólann til að fylgjast með starfinu. Í tengslum við daga myrkurs hafa foreldrar verið 

hvattir til að koma og kveikja á kerti í ljóskeri sem börnin hafa skreytt. Í desember er 

jólaföndur þar sem foreldrum er boðið að koma og taka þátt með barninu. Á degi 

leikskólans í febrúar er opið hús þar sem börnin bjóða gestum að taka þátt í 

leikskólastarfinu. Í maí er útskrift elstu barna leikskólans þar sem foreldrum er boðið í 

útskriftarathöfn í sal grunnskólans. Í júní er sumarhátíð leikskólans, sem er 

samstarfsverkefni foreldrafélagsins og skólans. 

Fræðsla og upplýsingar til foreldra 
Upplýsingar um leikskólann eru aðgengilegar á heimasíðu sveitarfélagsins, Tjarnarskógur | 

Múlaþing. Deildarstjórar senda reglulega tölvupósta með upplýsingum til foreldra ásamt 

viðburðadagatali fyrir hvern mánuð. Stjórnendur leikskólans senda tilkynningar í gegnum 

Völu appið (www.vala.is) um viðburði og uppákomur. Foreldrar og forráðamenn hafa 

https://www.mulathing.is/is/thjonusta/menntun/leikskolar/tjarnarskogur
https://www.mulathing.is/is/thjonusta/menntun/leikskolar/tjarnarskogur

aðgang af Völu appinu þar sem þeir geta nálgast upplýsingar og myndir af barninu sínu 

ásamt öðrum gögnum til dæmis um svefn og mat. 

Foreldrafélag 

Foreldrafélag er starfandi við Tjarnarskóg. Markmið foreldrafélagsins er að stuðla að velferð 

barna í leikskólanum og veita stuðning við leikskólann og starfsemi hans. Félagsgjöld eru 

innheimt með leikskólagjöldum og nýtt til að styrkja ýmis verkefni sem tengjast 

leikskólastarfinu, svo sem leiksýningar, sveitaferðir, jólaböll og aðra viðburði. 

Foreldraráð 
Foreldraráð starfar við leikskólann samkvæmt lögum. Þrír foreldrar eru kosnir til starfa með 

leikskólastjórum. Hlutverk þeirra er að gefa umsagnir til leikskóla og fjölskylduráðs um 

skólanámskrá og áætlanir er varða starfsemi leikskólans. Foreldraráð hefur einnig 

eftirlitshlutverk með framkvæmd og kynningu áætlana gagnvart foreldrum og umsagnarrétt 

um allar meiriháttar breytingar á leikskólastarfinu. 

Áheyrnafulltrúar fjölskylduráðs 
Leikskólar í Múlaþingi eiga áheyrnarfulltrúa í fjölskylduráði. Hlutverk þeirra er að sitja 

fjölskylduráðsfundi þegar fjallað er um málefni leikskóla. Þeir hafa málfrelsi og tillögurétt á 

þessum fundunum. Áheyrnarfulltrúar koma úr röðum foreldra, kennara og stjórnenda og 

leitast er við að þeir dreifist á milli leikskóla í sveitarfélaginu. Skólaárið 2026-2027 er fulltrúi 

foreldra frá Tjarnarskógi. 

Samstarf  

Leikskólar í Múlaþingi heyra undir fjölskyldusvið og sinnir skóla- og frístundaþjónusta 

Múlaþings sérfræðilegum stuðningi við leik- og grunnskóla í sveitarfélaginu, samkvæmt 

lögum um leik- og grunnskóla og reglugerð um hlutverk og markmið skólaþjónustu. Skóla- 

og frístundaþjónustan tekur annars vegar til stuðnings við nemendur í leik- og grunnskólum 

og foreldra þeirra og hins vegar stuðnings við starfsemi skóla og starfsfólk þeirra. 

Fjölskyldusvið og Skólaþjónusta 

Markmið skóla- og frístundaþjónustu er að kennslu-, sál-, þroska- og félagsfræðileg 

þekking nýtist sem best í skólastarfi. Þjónustan miðar að því að efla skóla sem faglegar 

stofnanir þannig að þeir geti tekist á við þau viðfangsefni sem upp koma og veita starfsfólki 

leiðbeiningar og aðstoð eftir þörfum. Samið hefur verið við Sálstofuna um þjónustu 

sálfræðinga sem koma reglulega í skólana til að meta nemendur og veita ráðleggingar til 

kennara og foreldra. Jafnframt er leikskólinn í nánu samstarfi við ýmsa fagaðila er varðar 

þroska, líðan og hegðun barna. Það eru til að mynda sjúkraþjálfi, skólahjúkrunarfræðingur,  

talmeinafræðingur og Ráðgjafar- og greiningarstöð. Auk þess starfar iðjuþjálfi í 

leikskólanum. 

Nemar  
Í gildi er samningur við Háskóla Íslands og Háskólann á Akureyri um samstarf vegna 

leikskólakennaranema. Ein beiðni hefur borist um samstarf á skólaárinu 2026-2027.  En 

það er nemi á lokaári í menntunarfræðum sem verður í launuðu starfsnámi næsta skólaár. 

Síðastliðið skólaár voru fjórir nemar í starfsnámi í leikskólanum.  

Samstarf við grunnskóla og aðra 
Samstarf er á milli Egilsstaðaskóla og Tjarnarskógar um farsæla skólabyrjun. Markmið 

samstarfsins er að auðvelda nemendum tilfærslu milli skólastiga og stuðla að farsælli 

skólabyrjun við sex ára aldur. Tjarnarskógur er einnig í samstarfi við nokkra aðila í 

samfélaginu. Þeir aðilar eru Tónlistaskólinn, Minjasafnið, Menningarmiðstöð 

Fljótsdalshéraðs (Sláturhúsið), Bókasafnið, Slökkviliðið, Egilsstaðakirkja, Gistihúsið á 

Egilsstöðum og fleiri. 

Lokaorð  

Starfsáætlun Tjarnarskógar fyrir skólaárið 2026–2027 endurspeglar þá faglegu vinnu og þá 

samheldni sem einkenna skólann. Hún er unnin með hliðsjón af reynslu liðins skólaárs og 

þjónar sem leiðarvísir fyrir starfsfólk, foreldra og aðra hagsmunaaðila um hvernig við ætlum 

að standa að starfinu á komandi ári. Markmiðið er ávallt það sama, að skapa börnum 

hlýlegt og öruggt umhverfi þar sem leikurinn er í fyrirrúmi og hvert barn fær tækifæri til að 

þroskast á eigin forsendum. 

 

 

Sigríður Herdís Pálsdóttir, skólastjóri Tjarnarskógi. 

Fylgiskjöl 

 


